
Viðv.   uppskotum til kunngerð um røktarheim og eldrasambýli
Víst verður til teldupost dagf. 9. juni, har uppskot til kunngerð um røktarheim og uppskot til kunngerð um eldrasambýli eru send Kommunusamskipanini til hoyringar. Hoyringsfreist er 1. juli 2009. 
Í høvuðsheitum er talan um som uppskot, ið vóru til hoyringar á heysti 2007 og á vári 2008. Kommunusamskipanin skal í hesum sambandi vísa til hoyringsskriv okkara dagf. 22. november 2007 og 1. apríl 2008. 

Í nýggju kunngerðaruppskotunum eru tó nakrar ásetingar broyttar serliga í § 4 í røktarheimskunngerðini og samsvarandi í § 3 í eldrasambýliskunngerðini. 

Sambært nevndu greinum er upptøkunevndin skipað undir Nærverki, men nú er harumframt komin nýggj áseting um, at Nærverk er fyrisitingarligi myndugleikin. Eisini verður ásett, at umboðini hjá Nærverk (her verður helst meint við umboðini, ið landsstýrismaðurin tilnevnir) hevur formann og skrivara, sum samstundis er næstformaður. Áður var ásett, at nevndin skipaði seg sjálv.

Kommunusamskipanin metir, at landið við nýggju ásetingunum og umvegis Nærverk setir seg alt ov tungt á upptøkunevndirnar. Fyri tað fyrsta er sera ógreitt, á hvønn hátt Nærverk skal vera fyrisitingarligi myndugleikin yvir upptøkunevndunum, tá ið tað eru upptøkunevndirnar, ið hava avgerðarrættin í sambandi við upptøku. 
Tørvur er á neyvari frágreiðing frá Almannamálaráðnum um henda prinsippiella spurning. 

Fyri tað næsta er tað óskiljandi, at Nærverk, tvs. økisleiðarin og røktarheimsleiðarin, sum landsstýrismaðurin tilnevnir, altíð skal hava nevndarleiðsluna um hendi gjøgnum formans- og skrivara/næstformanssessirnar. Hetta ikki minst sæð í ljósinum av, at førleikakrøvini til umboðini, sum kommunurnar tilnevna, eru víðkað og tí eisini kunnu hugsast at hava betri førleikar at røkja formans- og skrivaraupgávurnar enn økis- og røktarheimsleiðarin. At upptøkunevndin er skipað undir Nærverki mátti verið nóg góð trygd fyri, at nevndin arbeiðir og tekur avgerðir eftir reglunum. Harumframt hava borgarar kærurætt. 

Einki er sostatt til hindurs fyri, at nevndarlimirnir, sum kommunurnar tilnevna, kunnu vera formaður ella skrivari/næstformaður í upptøkunevndunum. Kommunusamskipanin mælir tí staðiliga til, at upptøkunevndirnar skulu skipa seg sjálvar. Hetta er eisini ein staðfesting av, at bæði land og kommunur hava felags ábyrgd av búplássunum, herundir eisini av upptøkunum. 
Kommunusamskipanin skal eisini leggja aftrat, at tað er prinsippielt óheppið at blanda myndugleikan hjá skrivaranum og formanninum saman, sum gjørt verður, tá ið skrivarin eisini er formaður, tá ið formaðurin ikki er á fundi.  

Viðvíkjandi gjaldinum, sum kommunur skulu rinda fyri pensjónist hjá sær á røktarheimi (§ 9) og eldrasambýli (§ 10) í aðrari kommunu, metir Kommunusamskipanin tað vera ynskiligt við eini vegleiðing e.líkn. frá Almannamálaráðnum um útrokningargrundarlagið fyri gjaldinum. Sum er tykist tað ymiskt, hvussu gjaldið ítøkiliga verður ásett kring landið.

